
ATASSUT      UKA 2013/67-1 

Gerhardt Petersen     08.10.13 

 

Akiitsunut aningaasaliinissamullu pilersaarutit naapertorlugit Tasiilami mittarfiliornissamut 

periarfissaqarsinnaaneranut atatillugu misissueqqaarnerit tullianillu businesscare 

aallarteqqullugit Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Misissueqqaarnerit naammassineqareersimassapput ukiumi 

aningaasaliiffiusumi 2015-mi timmisartunut suluusalinnut mittarfiliornerup 

pilersaarusiornera aallartinneqarsinnaaqqullugu. 

(Inatsisartunut ilaasortaq Palle Christiansen, Demokraatit) 

 

Nunatsinni silaannakkut imaatigullu angallannerup nutaamik ataqatigiissarneqarnissaa 

Naalakkersuisut pimoorussamik sulissutigaat, tamannalu ATASSUT-mit iluarisimaarparput. 

 

Naalakkersuisut Siulittaasuata ukiaq manna ataatsimiinneq ammarlugu naqissuserpaa suluusalinnut 

mittarfik tulleq Qaqortumi sananeqassasoq, tamannalu ilalerlugu ATASSUT-mit 

naqissusereerparput. 

 

Matumani Demokraatit sinnerlugit Inatsisartuni ilaasortaasimasup Palle Christiansen-ip 

siunnersuutigaa Tasiilami mittarfiliorsinnaaneq qanoq periarfissaqarnersoq misissorneqassasoq, 

tamatumalu malitsigisaanik niuernikkut periarfissat misissorlugit aallartinneqassasut kiisalu 

misissuinerit tunngavigalugit 2015-mi aningaasanut inatsimmut ikkunneqassasoq. 

 

Nunatta Kangiani mittarfik avammut attaveqaataasoq Kulusummiittoq atorunnaarlugu Tasiilami 

mittarfiliortoqassappat iluaqutissaasinnaasut akimmiffissaasinnaasullu misissorluarneqartariaqarput. 

 

Ullumikkut killiffitsinni Piffissaliussap pituttorneqarnissaanut paasissutissat pigisagut ATASSUT-

mit ikippallaarsorivagut.   

Taamaattorli misissuinerit aallartinneqarnissaannut akornutissanik takunnissinnaanngilagut, 

taamaammat qulequtaata taasissutaasussap allanngortinneqarnissaa siunertaralugu Inatsisartut 

Aningaasaqarnermut Akileraartarnermullu Ataatsimiititaliaanut suliassanngortinneqassasoq 

ATASSUT-mit inassutigissavarput. 


